
Morfološke karakteristike riba

Ribe su isključivo vodene životinje, koje naseljavaju slatkovodne vode i mora do najvećih dubina. U vezi sa staništem i načinom života tijelo im je različitog oblika, pa se na osnovu oblika tijela mogu svrstati u nekoliko karakterističnih grupa (vretenast, čunast, zmijolik, loptast itd.). Vretenast oblik tijela karakterističan je za pastrmke neke šaranske vrste. Spadaju u snažne i brze plivače.

Tijelo riba se može podijeliti na tri dijela: 1. glaveni dio (region); 2. trupni dio (region) i 3. repni dio (region). Glaveni dio (glava) računa se od prednjeg dijela rila (njuške) pa do kraja škržnog poklopca. Trupni dio se pruža od zadnjeg kraja glave pa do analnog otvora. Repni dio je od analnog otvora pa do zadnjeg kraja tijela tj. do kraja repnog peraja. 

Peraja (pinnae) su karakteristične tvorevine koje se susrijeću kod riba. Položaj, oblik, veličina, broj i funkcije peraja su različite. Ipak, peraja prevashodno služe za pokretanje tijela i održavanje ravnoteže. Peraja se dijele na parna, kaja odgovaraju udovima viših kičmenjaka, i neparna. U parna peraja se ubrajaju grudna (p. pectorales) i trbušna (p. ventrales) peraja. Neparna su: leđno (p. dorsalis), analno (p. analis) i repno (p. caudalis). Između leđnog i repnog peraja kod predstavnika fam. Salmonidae nalazi se masno peraje (p. adiposa) kome nedostaju žbice. Repno peraje je glavni lokomotorni organ, kojim se riba pokreće naprijed, dok leđno i analno održavaju željeni položaj tijela. 

U parnim i neparnim perajima se nalaze koštani zraci (žbice) koji im daju potporu. Razlikuju se negranati i granati zraci. Granati zraci su uvijek člankoviti a negranati mogu biti člankoviti, nečlankoviti, nazubljeni ili imati izgled bodlji. 

Za sistematiku ribe koriste se sljedeći karakteri: morfološki, anatomski, genetički, biohemijski itd.

Morfoloski karakteri:

1. Meristički karakteri – oni koji se broje. Npr. broj zraka u perajima, broj branhiospina na škržnim lucima, broj krljušti u bočnoj liniji itd.

2. Morfometrijski karakteri – (koji se mjere), označavaju proporcije tijela i pojedinih djelova tijela. Npr. totalna dužina tijela, dijametar oka, najveća visina tijela, najmanja visina tiječa itd.


Veličina, položaj i druge osobine usnog otvora takođe su veoma značajni za određivanje vrsta. Prema položaju razlikuju se: donja usta, poludonja, završna ili terminalan, polugornja i gornja usta. 

